ТЭМА: Праз куфар відаць жыццё чалавечае
МЭТА: выхаванне павагі да культурных здабыткаў народа

ЗАДАЧЫ:

· паглыбіць і канкрэтызаваць веды вучняў пра беларускае народнае адзенне і яго адметнасць як адну з найважнейшых прыкмет этнасу;

· пазнаёміць з беларускім ручніком як прыкладам высокамастацкай тканіны;

· фарміраваць уменне самастойнага набыцця ведаў з розных галін;

· паказаць практычнае прымяненне набытых ведаў, праекцыю іх на ўласную дзейнасць;

· развіваць пазнавальныя навыкі вучняў, іх крытычнае мысленне, уменне самастойна здабываць веды з розных крыніц і выкарыстоўваць іх ва ўласнай дзейнасці;
· выхоўваць паважлівае стаўленне да дзейнасці таварышаў, адчуванне адказнасці за асабіста выкананую працу, важнасці яе рэзультатаў для агульнага выніку;
· паглыбіць і стымуляваць цікавасць вучняў да гісторыі і культуры свайго народа;
· выхоўваць гонар за сваю духоўную спадчыну, захапленне ёю і павагу да яе
ХОД УРОКА
С л а  й д  № 1

НАСТАЎНІК
Стары ручнік, прас, кашуля, манета… (яны ляжаць на стале, настаўнік паказвае на іх рукою)
Я чамусьці веру, што кожная рэч мае душу. Яна захоўвае цеплыню дотыку чалавечых рук, энергетыку майстра, нейкую ауру сям’і, таямніцу. Асабліва старыя рэчы. Старыя рэчы, якія адслужылі свой век, кінуты на пыльную гару і дажываюць свае дні ў забыццці. Іх ужо не ўбачыш у сялянскай хаце, толькі ў музеі. Забыты, закінуты. А раней…

Шырокі, высокі, акованы куфар,

малёваны вокал, з клямкаю са сталі,

не стыдна б такому і на панскі хутар.

Куфар незамкнёны, бо у нас не кралі.

Загарнула бабка посцілку удвое

і нядужай века падняла рукою.

У пахучым куфры важна ўсё ляжала,

што сама бабуля працай рук прыдбала.

Быццам водар з поля прынясло ля хаты –

так запахла лугам, чабаром і мятай. (Л.Геніюш. Куфар)

Давайце сёння разам заглянем у бабулін куфар.

С л а  й д  № 2
ВУЧАНЬ-ГІСТОРЫК (дае даведку)

З мэтай знайсці інфармацыю пра куфар я адправілася ў бібліятэку. Там мне прапанавалі шмат літаратуры. Вось пра што я даведалася.
З канца ХІХ ст. куфры з’яўляюцца ў сялянскіх хатах, яны прыходзяць на змену бандарным, або даўблёным кублам, у якіх захоўвалі пасаг і іншую каштоўную маёмасць. Куфар – слова нямецкага паходжання. Koffer – куфар (скрыня). Першапачаткова іх проста фарбавалі ў адзін колер, часцей зялёны. Але канкурэнцыя вымушала майстроў эксперыментаваць. На пафарбаваную паверхню куфра наносілі разнастайныя ўзоры: разеткі, зорачкі, трохвугольнікі і крыжы ў крузе. Так, па шырока распаўсюджанаму на Гродзеншчыне блакітнаму фону штампавалі жоўтым, белым або чырвоным колерам. На ўсходзе Беларусі на куфрах кантраснымі колерамі малявалі прамыя або хвалістыя палосы, якія ўтваралі малюнак у выглядзе косай сеткі. Такі дэкор імітаваў больш старажытную металічную акоўку. У пачатку ХХ ст. штампованыя ўзоры саступаюць месца свабодна намаляваным галінкам, кветкам, букетам, якія яшчэ паўстагоддзя назад прымалі не вельмі высакародна.

Куфры акоўвалі стужкамі тонкага жалеза або тоўстай бляхі. Часцей за ўсё акоўвалася пярэдняя частка і накрыўка куфра, бо ён, як правіла, стаяў у куце каля сцяны. Краі стужак наразалі зубцамі або хвалістымі лініямі, радзей стужкі ўпрыгожвалі чаканкай або выпуклымі ўзорамі. На ўсходзе Беларусі куфры акоўвалі крыж-накрыж. Акоўку куфра дапаўнялі фігурныя ручкі па бакам і замочныя накладкі. Даўно ўшлі майстры, якія рабілі куфры, а рэчы, створаныя іх рукамі, жывуць і радуюць нас і зараз.

НАСТАЎНІК

Давайце ж пяройдзем цяпер да куфра і адкрыем яго. Вось ляжыць, на памяць, пялюшка першынца. А вось стаяць, як палі, сувоі белага льнянога палатна. Далей ляжаць розна вышытыя ручнікі.

С л а  й д  № 3
ВУЧАНЬ-АРТЫСТ (чытае верш А.Пысіна “Ручнікі”)
Вышывала маці… У руках,

Як вясёлкі, ніткі мільгацелі.

Клаліся на белых ручніках

Роднай нівы фарбы і адценні.

Расцвіталі ружы і ляны

Ў непаўторных веснавых узорах.

Упляталіся напевы, сны, 

Промні сонца і далёкіх зорак.

Дочкі і сыны ў жыццёвы шлях

Гэты дар-благаславенне бралі;

У партызанскіх баравых лясах.

Ручнікі на ранах абгаралі;

Тлелі пад снягамі і дажджом

На магільным помніку

Герою.

Сёння ў хатах многіх над Сажом

зоры тыя ж зіхацяць зарою.

На далёкім полі цаліны

Выцірае хлопец твар спацелы,

За паўсвета ў свет,

За край лясны

Ручнікі, як птахі, заляцелі.

Крылы ільняныя… Ручнікі…

Ружы незавялыя і краскі…

Прыкладзешся вільгаццю шчакі,

Быццам матчыну адчуеш ласку.

НАСТАЎНІК

Сёння здаецца, што чалавек прапануе ручніку ў сваім жыцці і лёсе даволі незайздросную долю: стаць музейным экспанатам і размаўляць з намі на мове мінулых пакаленняў, якую, на жаль, многія з нас ужо і не разумеюць, ці, яшчэ горш, стаць проста прамысловым таварам, заняць адпаведнае месца на магазінных паліцах і чакаць, пакуль хтосьці заўважыць яго сярод сучасных прыгожых, але часта бездухоўных вырабаў. 

Ці гэта сучаснае гарадское жыццё беларускага ручніка, паспрабавалі выявіць нашы карэспандэнты. Ім слова.

С л а  й д  № 4

ВУЧНІ-КАРЭСПАНДЭНТЫ

Вітаем вас, паважаныя прысутныя, і прапануем вам вынікі нашага “незалежнага расследавання”. А вынікі, між іншым, значныя, бо ўмацоўваюць надзею на вечнае жыццё беларускага ручніка. 

Па-першае, ручнікі “жывуць” у многіх гарадскіх сем’ях, прычым, не толькі ў якасці родавай рэліквіі, але і прадмета хатняга ўжытку. Як жа яны ў гэтыя сем’і трапляюць? Вельмі проста: перадаюцца ў спадчыну ад старэйшых пакаленняў, набываюцца ў магазінах або дорацца вясковымі сваякамі, якія да гэтага часу займаюцца ткацтвам. У нашай сям’і ёсць таксама такі ручнік, які дастаўся нам ад бабулі. Я спецыяльна прынес яго да вас. Вось ён (паказвае).

Па-другое, ручнікі займаюць даволі бачнае і пачэснае месца ў этнаграфічных музеях. У нашым горадзе ёсць этнаграфічны музей “Млын”. “Гавораць” з наведвальнікамі “музейныя” ручнікі даволі зразумелай мовай узораў, на дзіва ўдала падабраных фарбаў. Не зразумее іх толькі той, хто не ўмее адчуваць.  

Па-трэцяе, нашы тэатры даюць ручнікам новае жыццё. Толькі чалавек, які ніколі не бачыў спектакляў тэатра імя Янкі Купалы, ці Якуба Коласа, ці беларускай драматургіі, можа ўсумніцца ў гэтым.

І нарэшце, магазіны. Знаёмая маёй маці працуе прадаўцом у магазіне “Беллён”, што на Льнокамбінаце. Мы з Пашай звярнуліся да яе, і яна запэўніла нас, што ручнікі ў пакупнікоў карыстаюцца даволі добрым попытам: у шэрагу найбольш ахвотна купляемых вырабаў яны стаяць на пятым месцы пасля шкатулак, матрошак, дробных фігурак-сувеніраў і саламяных вырабаў. Сапраўды, не так і дрэнна.

У выніку нашага даследавання нам стала відавочна: ручнік і сёння жыве.

С л а  й д  № 5
 (гучыць песня “Рушнікі” ў выкананні ансамбля “Песняры”. Пад яе мяняюцца слайды.)
НАСТАЎНІК
Ляжала ў куфры і адзенне. Нашы сацыёлагі атрымалі заданне правесці апытанне вучняў школы па тэме “Не адзенне - заглядзенне”. Зараз яны прадставяць вынікі атрыманай інфармацыі.

С л а  й д  № 6
ВУЧНІ-САЦЫЁЛАГІ
“НЕ АДЗЕННЕ - ЗАГЛЯДЗЕННЕ”

(вынікі сацыялагічнага апросу)

Перад намі (як сацыёлагамі) была пастаўлена задача: правесці апытанне вучняў школы па тэме “Не адзенне - заглядзенне”. Рэспандэнтам былі прапанаваны наступныя пытанні, якія вы можаце бачыць на экране:

1. У чым вы бачыце розніцу паміж паняццямі “народнае адзенне ” і “адзенне”?

2. Што вы аднеслі б да народнага адзення?

3. Якія элементы народнага адзення, на вашу думку, выкарыстоўваюцца ў сучасным адзенні?

4. Якімі словамі ахарактарызавалі б вы народнае адзенне?

5. Дзе магчыма, на вашу думку, сёння ўбачыць народнае адзенне ці яго элементы?

Намі былі анкетаваны вучні 6 “В”, 7”А”, 8”А”, 9”В” класаў. Усяго 57 рэспандэнта. Прапануем вынікі атрыманай інфармацыі ў выглядзе дыяграмнай справаздачы.

На пытанне ў чым вы бачыце розніцу паміж паняццямі “народнае адзенне” і “адзенне” вучні прапанавалі наступныя адказы:

· “народнае адзенне” – гэта такое адзенне, на якім ёсць арнамент сваёй краіны, яе сімвалы ( 45,6 %);

· “народнае адзенне” – гэта нацыянальнае адзенне кожнага народа (10,5 %);

· “народнае адзенне” – гэта адзенне, у якім хадзілі раней   (8,7 %);

· “народнае адзенне” прыстасавана для народных мерапрыемстваў, так адказалі 10,5 % апрошаных;

· былі прапанаваны і такія адказы, як “народнае адзенне” – гэта сімвал краіны, у ім прысутнічае адзіны стыль, яго носяць людзі, адданыя сваёй Бацькаўшчыне (12,2%).

Звычайнае ж адзенне носяць усе людзі, так адказала  40,3 %, у ім ходзяць зараз (31,5 %), гэта стыльнае адзенне, вырашыла  7 % апрошаных.

На пытанне што вы аднеслі б да народнага адзення найбольш пашыранымі былі наступныя варыянты адказаў: лапці, кашуля, сукенка з арнаментам, доўгі пояс (некаторыя пісалі слуцкі пояс), андарак і саламяны капялюш. Працэнты мы адлюстравалі ў дыяграме.

На думку рэспандэнтаў, у сучасным адзенні выкарыстоўваюцца наступныя элементы народнага адзення: беларускі арнамент, вышыўка, спадніца, доўгая і пышная, а таксама пояс.

Адным з пытанняў было: якімі словамі ахарактарызавалі б вы народнае адзенне. Тут мы атрымалі абсалютна разнастайныя адказы. 38,5 % лічаць яго старамодным, 28 % - не вельмі прыгожым, а вось 24,5 %, наадварот, прыгожым. Тут мы бачым разыходжанне ў меркаваннях. Называлі народнае адзенне і класічным, і цудоўным, і незвычайным, і, нават, супакойваючым.

У рэшце рэшт рэспандэнтам было задана пытанне: дзе магчыма, на вашу думку, сёння ўбачыць народнае адзенне ці яго элементы. Аказалася, што народнае адзенне сёння можна ўбачыць: 

- у этнаграфічным музеі (так лічыць 84,2 % апрошаных),

- у вёсцы (38,5 % апрошаных),

- у час правядзення народных мерапрыемстваў, свят (17,5 %),

- народнае адзенне выкарыстоўваецца ў народных ансамблях, лічыць 19,2 % рэспандэнтаў,

- у тэатры, у магазіне, на Славянскім базары лічыць 24,5 % .

Але былі сярод апрошаных і такія, якія пры адказах на пытанні іспытвалі цяжкасці. Менавіта да іх мы звернемся пасля мерапрыемства, каб расказаць што складае традыцыйны беларускі касцюм, якія адметнасці ён мае, дзе можна атрымаць інфармацыю пра беларускае народнае адзенне.

С л а  й д  № 7
НАСТАЎНІК
Давайце зараз зірнем на адзенне больш уважліва. Традыцыйны касцюм з’яўляецца адным з важнейшых кампанентаў, якія акрэсліваюць прастору Беларусі. У ім увасобіліся эстэтычныя ўяўленні, этычныя погляды, вераванні беларускага народа. 

З’яўляючыся этнавызначаючай прыметай для ўсёй Беларусі, касцюм у розных рэгіёнах краіны мае пэўныя асаблівасці, якія ствараюць непаўторныя каларыты. Гэта архаічнасць і чысціня ліній на Заходнім Палессі, маляўнічасць на Усходнім Палессі, гарманічная ўраўнаважанасць у Цэнтральнай Беларусі, дынамічны сілуэт у Панямонні, незвычайная разнастайнасць і багацце дэкора ў Падняпроўі.

Да пачатка ХХ ст. захаваліся традыцыйныя комплексы мужчынскага і жаночага адзення.

С л а  й д  № 8
ВУЧАНЬ. Мужчынскі касцюм складаўся з кашулі, штаноў, камізэлькі. У некаторых раёнах насілі бравэрку – мужчынскі доўгі аднаполы пінжак. Касцюм дапаўнялі разнастайныя галаўныя ўборы (магеркі, брылі і інш.), а таксама абутак: скураныя пасталы, лапці, боты. Абавязковай дэталлю касцюма быў пояс, які выкарыстоўваўся пры выкананні самых разнастайных абрадаў.  Восенню насілі бекешу – мужчынскае паліто. Завершанасць ансамблю надавала скураная сумка, якую насілі праз плячо або падвешвалі да пояса. 

С л а  й д  № 9
ВУЧАНЬ. Найбольш ярка самабытнасць традыцыйнага касцюма беларусаў выразілася ў жаночым адзенні, якое складаецца з упрыгожанай кашулі, спадніцы (або яе яшчэ называюць андарак), фартуха, дэкор якога гарманіраваў з узорамі кашулі. У жаночы касцюм магла ўваходзіць камізэлька, багата ўпрыгожаная шматлікімі вышыўкамі і дэкаратыўнымі нашыўкамі. Дапаўнялі касцюм пасталы, лапці або чорныя хромавыя чаравікі. Асаблівай арыгінальнасцю і разнастайнасцю адрозніваюцца жаночыя галаўныя ўборы, якія вызначалі сямейны стан, узрост асобы. У дзяўчын гэта разнастайныя вянкі, павязкі. Напрыклад, вэлюм – галаўны ўбор, што мацуецца да вянка. У жанчын гэта старажытная намітка – адна з самых характэрных для беларускіх дэталей касцюма, а таксама хусткі, чапцовя і рагацістыя галаўныя ўборы.

НАСТАЎНІК

Зараз я вам прапаную наступнае заданне, каб праверыць, наколькі ўважлівымі вы былі: апраніце жанчыну, толькі жанчыну. Перад вамі ляжаць словы. Выберыце сярод іх патрэбныя і падкрэсліце. А правяраць вас будуць прысутныя.
Зараз праверым. 
На экране з’явяцца значэнні прапанаваных слоў. Нагадаю яшчэ раз, каб лепей запомнілі:

С л а  й д  № 10
Словы:

а/ андарак (спадніца з шарсцяной ці паўшарсцяной саматканкі ў клетку);

б/ бекеша (мужчынскае паліто);

в/ бравэрка (мужчынскі доўгі аднабортны пінжак);

г/ бурнос (дэмісезоннае паліто і мужчын, і жанчын);

д/ вэлюм (жаночы галаўны убор, мацуецца да вянка);

е/ магерка (мужчынскі галаўны ўбор);

ж/ намітка (галаўны ўбор замужніх жанчын);

з/ паланцін (жаночая накідка прамавугольнай формы, шылася з футра ці аздаблялася футрам).

НАСТАЎНІК

Традыцыі з’яўляюцца сувязным звяном паміж мінулым народа, яго сённяшнім і будучым. 
Формы выкарыстання лепшых традыцый народнай творчасці ў сучасным адзенні разнастайныя. Гэта выкарыстанне розных традыцыйных матэрыялаў, прынцыпаў іх спалучэння, сілуэта, праёмаў камплектацыі састаўных частак адзення, народных спосабаў і прыёмаў арнаментацыі, самога арнаменту, упрыгожанняў і інш.

У сучасным адзенні, а таксама пры стварэнні вялікага кола прадметаў быту шырока выкарыстоўваецца традыцыйны на Беларусі матэрял – лён. Ільняныя тканіны з аднолькавым поспехам ужываюцца для святочнага, паўсядзённага і дзіцячага адзення, а таксама для адзення спецыяльнага прызначэння. 

Найбольш шырока традыцыі народнага крою выкарыстоўваюцца ў сучасным сцэнічным касцюме, у касцюмах для харавых, танцавальных, а таксама народных этнаграфічных калектываў. Ваша задача: вызначыць з якой мэтай выкарыстоўваецца народны касцюм, успомніць белаурскія танцавальныя калектывы.

С л а  й д  № 11
1. Сцэнічны касцюм
Найбольш часта людзі могуць бачыць народныя касцюмы на акцёрах у тэатры або кінастужцы. Тэатральны касцюм павінен адпавядаць народнаму, бо ён дапамагае акцёру стварыць вобраз персанажа. У нашай рэспубліцы народныя тэатры гэта тэатр імя Я.Коласа і тэатр імя Я.Купалы.
С л а  й д  № 12
2. Касцюм для харавых і танцавальных калектываў.

У касцюмах для харавых і танцавальных калектываў, на нашу думку, патрабаванне да народнага адзення менш жорсткае. Гэта звязана з тым, што ў народных танцах захоўваюцца толькі асноўныя нацыянальныя рысы. Мы ўспомнілі такія калектывы, як ансамбль “Бяседа”, танцавальны калектыў “Харошкі”, ансамбль “Песняры” Уладзіміра Мулявіна.
3. Народныя этнаграфічныя калектывы.

У творчасці і касцюмах народных этнаграфічных калектываў, мы лічым,  захоўваюцца і працягваюцца народныя традыцыі. Іменна яны ў дакладным выглядзе даносяць да нас разнастайную і багатую творчасць беларусаў, прыгажосць народнага адзення. З калектываў мы можам назваць толькі калектыў “Неруш”.

НАСТАЎНІК.
Калі сацыёлагі задавалі вам пытанне дзе магчыма, на вашу думку, сёння ўбачыць народнае адзенне ці яго элементы, многія адказалі, што ў этнаграфічным музеі. Вы ўсе ведаеце наш Аршанскі музей “Млын”, які мы наведвалі і не аднойчы.

ВУЧАНЬ-МУЗЕЯВЕД

Я хацела б вам паведаміць пра наш Аршанскі этнаграфічны музей “Млын". Спецыяльна перад урокам я яшчэ раз пабывала ў ім.

Музей размяшчаецца ў адрэстаўрыраваным будынку вадзянога млына – помніку прамысловай архітэктуры пачатку ХХ стагоддзя. Утвораны ў 1991 годзе, адкрыт для наведвальнікаў у 1995 годзе. Музей знаходзіцца ў дзвюх залах. Тэма першай, як мне сказалі: “Хлеб наш штодзённы”, у ім прадстаўлены разнастайныя этнаграфічныя прылады працы, звязаныя з сельскай гаспадаркай. 

Тэма другой залы: “Святло душы і таленту”, у ёй прадстаўлены рамесныя вырабы ХІХ – пачатку ХХ стагоддзяў.

НАСТАЎНІК

Дзякуй вялікі, што яшчэ раз нагадала нам пра этнаграфічны музей.
Вернемся зараз да нашага куфра.У ім ляжалі і паясы. Побач з паясамі адгароджана ў куфры месца для прыкрас. І ўрэшце, апошняе аддзяленне куфра, прыскрынак, у якім складзена апошняя, смяротная, вопратка. 

Сутонне. Ўжо мала што

ў куфры відаць,

схілілася голаў

                 бяссільна.

Не хочацца куфра таго закрываць,

ўспаміны яго абступілі.

Зрабілася цёмна і пуста наўкруг,

прабіліся слёзы на вейкі,

і цяжка апала са змораных рук

акована куфрава века.

Закрываецца вечка куфра.
НАСТАЎНІК
Традыцыі, звычаі, побыт насельніцтва – гэта самабытная нацыянальная культура, гэта мінулае, гэта гісторыя нашай Радзімы. Веданне мінулага дапамагае разумець сучаснае. Трэба, трэба пазнаваць свет. А ён пачынаецца з роднага краю. Сюды нясуць стомленыя “белыя ветразі крылаў” беларускіх буслоў. Пад іхні палёт асабліва добра думаецца пра Беларусь.

(Гучыць песня … пад яе змяняюцца слайды з краявідамі Беларусі.)

PAGE  
1

